
ԱՊՀ մասնակից պետությունների տարածքներով տարանցման կարգի մասին 1999 թվականի հունիսի 4-ի համաձայնագրում փոփոխություններ կատարելու մասին» արձանագրության հաստատման նպատակահարմարության մասին

«ԱՊՀ մասնակից պետությունների տարածքներով տարանցման կարգի մասին 1999թ. հունիսի 4-ի համաձայնագրով (այսուհետ` Համաձայնագիր) կարգավորվում է ԱՊՀ մասնակից պետությունների մաքսային տարածքներով ապրանքների և տրանսպորտային միջոցների տարանցման կարգը: Համաձայնագրի հիմնական նպատակը միջազգային տարանցման ընթացքում մաքսային ընթացակարգերի ներդաշնակեցումն ու պարզեցումն է:
Համաձայնագրի կնքման համար ի սկզբանե հիմք էր հանդիսացել 1994թ. ապրիլի                  15-ի «Ազատ առևտրի գոտու մասին» համաձայնագիրը, որը 2011թ. հոկտեմբերի 18-ին ԱՊՀ մասնակից պետությունների կողմից ստորագրված «Ազատ առևտրի մասին» պայմանագրի (այսուհետ` Պայմանագիր) ուժով դադարեցվել է: Վերջինս սահմանում է, որ Պայմանագրի այն կողմերի համար, որոնց համար Պայմանագիրն ուժի մեջ է մտել, գործում են Պայմանագրի դրույթները և դադարում են գործել Պայմանագրով 5-րդ հավելվածում ներկայացված միջազգային պայմանագրերը, այդ թվում նաև՝ 1994թ. համաձայնագիրը: Ընդ որում, Պայմանագիրը նույնպես պարունակում է ապրանքների և տրանսպորտային միջոցների տարանցիկ փոխադրման կարգավորման հետ կապված դրույթներ: Այս առնչությամբ Արձանագրությամբ համապատասխան փոփոխություն է կատարվել Համաձայնագրի նախաբանում:
Սույն արձանագրությամբ նախատեսվում է կատարել մի շարք փոփոխություններ, որոնցով վերացվում են իրավական հակասությունները Պայմանագրի և Համաձայնագրի միջև: Նախատեսված փոփոխությունները կրում են տեխնիկական բնույթ և վերաբերում են Համաձայնագրի հիմնական տեքստի խմբագրության արդիականացմանը:
	Արձանագրությամբ Հայաստանի Հանրապետության համար ֆինանսական պարտավորություններ նախատեսող, եկամուտների նվազեցման կամ ծախսերի ավելացման հանգեցնող դրույթներ, ինչպես նաև Հայաստանի Հանրապետության օրենքին հակասող, օրենքի փոփոխություն կամ նոր օրենքի ընդունում նախատեսող նորմեր առկա չեն: 
	Արձանագրությունը ստորագրվել է Ադրբեջանի Հանրապետության Կառավարության (վերապահումով), Հայաստանի Հանրապետության Կառավարության, Բելառուսի Հանրապետության Կառավարության, Ղազախստանի Հանրապետության Կառավարության, Ղրղզստանի Հանրապետության Կառավարության, Ռուսաստանի Դաշնության Կառավարության և Տաջիկստանի Հանրապետության Կառավարության միջև: Արձանագրությունն ուժի մեջ է մտնում այն ուժի մեջ մտնելու համար անհրաժեշտ ներպետական ընթացակարգերը Կողմերի կողմից կատարելու մասին երրորդ ծանուցումն ավանդապահի կողմից ստանալու օրվանից: Այն ուժի մեջ է մտել 2019թ. դեկտեմբերի 23-ին:
	Արձանագրությունն ուժի մեջ է մտել Ադրբեջանի Հանրապետության, Բելառուսի Հանրապետության, Ղազախստանի Հանրապետության, Ղրղզստանի Հանրապետության և Ռուսաստանի Դաշնության համար:
Հաշվի առնելով վերոգրյալը` ՀՀ պետական եկամուտների կոմիտեն նպատակահարմար է համարում «ԱՊՀ մասնակից պետությունների տարածքով տարանցման կարգի մասին համաձայնագրում փոփոխություններ կատարելու մասին» արձանագրության հաստատումը:

